Dª ROSA-ANA PRADA QUEIPO SECRETARIA DO CONCELLO DE AMES NA PROVINCIA DA CORUÑA

CERTIFICO: QUE O PLENO DESTE CONCELLO LEVOU A CABO SESIÓN ORDINARIA O DÍA 26 DE XUÑO DE 2008, DESA REUNIÓN REDACTOUSE A CORRESPONDENTE ACTA QUE É DO TEOR LITERAL SEGUINTE.

ACTA DA SESIÓN ORDINARIA LEVADA A CABO POLO PLENO DO CONCELLO O DÍA 26 DE XUÑO DE 2008.-

No Salón de Sesións da Casa do Concello de Ames, ás vinte horas e trinta minutos do día vinte e seis de xuño de dous mil oito, reúnese o Pleno do Concello en sesión ordinaria de primeira convocatoria, baixo a presidencia do Sr. alcalde don Carlos Antonio Fernández Castro, e coa asistencia dos señores concelleiros/as seguintes:

	Grupo municipal socialista
	Grupo municipal popular
	Grupo municipal do BNG

	Patricia Conde Lois

Mª Isabel González Cancela

Santos Lorenzo Lorenzo

Gustavo E. Nieto Santiago

Isabel Pereiro Vila

Úrsula Seijas Seoane

José Varela Abeledo

Francisco Villaverde Marcos


	Santiago V. Amor Barreiro

Mª Dolores Fernández Álvarez

Ramón García Argibay

Emilio Martínez Carballeira

Bernardo Moar Miguez

José Pérez Bello

Alfonso Rey López


	Olalla Alvite del Río 

Xosé M. Fernández López 

David Santomil Mosquera

Vitor Vicente Díaz

Mercedes Vidal Baamonde 




Non asiste pero xustifica a súa ausencia o señor interventor do Concello, don José Antonio Rueda de Valenzuela.

Actúa como secretaria a titular da Corporación, dona Rosa-Ana Prada Queipo.

O señor alcalde don Carlos Antonio Fernández Castro saúda a todos os presentes e da comezo a sesión ordinaria do Pleno municipal correspondente ao día 26 de xuño de 2008. 

A) PARA DAR CONTA:

Punto Primeiro.- Dar conta dos decretos ditados pola Alcaldía dende a última sesión plenaria ordinaria. 

O señor alcalde, don Carlos Antonio Fernández Castro, informa á Corporación que os decretos ditados pola Alcaldía desde a última sesión plenaria ordinaria estiveron a disposición de todos os concelleiros/as na Secretaría Xeral, engadindo que o acceso aos decretos é libre para todos/as os concelleiros/as, en calquera momento na Secretaría Xeral do Concello, e que con ocasión da convocatoria dos plenos ordinarios o que teñen a súa disposición é o libro oficial, en papel timbrado e numerado.

B) PARA DELIBERACIÓN E ACORDO.
Punto Segundo.- Aprobación, se procede, de actas anteriores.

Intervén o señor alcalde don Carlos Antonio Fernández Castro que di: “Temos dúas actas preparadas para a súa aprobación, se procede, que son as correspondentes ao 24 de abril e 29 de maio de 2008. Comenzando coa acta correspondente ao día 24 de abril, ¿hai algunha intervención?,  ¿algunha apreciación que facer?”

Intervén o concelleiro do grupo municipal popular don Alfonso Rey López para dicir: “Na páxina catro, no parágrafo que di “estes obxectivos xerais concrétanse nos seguintes obxectivos programais”, debe dicir “programáticos”; na páxina seis, no penúltimo parágrafo di: “inverten” e creo que quere dicir “intervén”.
Intervén o señor alcalde don Carlos Antonio Fernández Castro que di: “Se non hai máis intervencións sometemos a votación á acta correspondente á sesión do 24 de abril”.
Por unanimidade da corporación queda aprobada a acta plenaria do día 24 de abril de 2008, coas correccións introducidas. 

Intervén o señor alcalde don Carlos Antonio Fernández Castro que di: “Pasamos así á acta da sesión de 29 de maio”.
Intervén polo grupo do BNG dona Mercedes Vidal Baamonde que di:  “Na páxina 81 ao final do penúltimo parágrafo, onde di “con pintar os aparcamentos non se resolve o problema se existen itinerarios adaptados” debe dicir “se non existen itinerarios adaptados”.
Intervén o voceiro do grupo municipal popular don Santiago Amor Barreiro para dicir: “¿Ao final da acta non se ten que facer constar que sendo as doce queda pendente o punto de rogos e preguntas?”.
Intervén a secretaria xeral do concello, Rosa Ana Prada Queipo para dicir: “Sí, é certo, non se fixo figurar esa referencia e debe facerse”.
Intervén o señor alcalde don Carlos Antonio Fernández Castro que di: “Fagámolo entonces constar, supoño que se deduce do propio contexto da acta, pero parece procedente recollelo”.
Rematadas as intervencións, por unanimidade queda aprobada a acta de 29 de maio de 2008, coas correccións introducidas”.
Punto Terceiro.- Adopción de acordos para a realización da obra “Abastecemento en Ames e Brión, Ames-Brión (A Coruña). (OH 215.799)” .
Intervén o señor alcalde don Carlos Antonio Fernández Castro que di: “Tal e como figura no expediente, existe un anteproxecto da obra de abastecemento en Ames e Brión, obra cofinanciada pola Administración Hidráulica de Galicia que aportaría o 80% do custe da obra, e por ambos os dous concellos, cunha aportación cada un deles do 10% do orzamento das obras. Esta é unha obra das máis importantes dentro do Plan Hidrolóxico de Galicia que se ten desenvolvido no noso concello, cun valor total de 8.193.933,41 €. O compromiso de achegar o dez por cento da obra sustanciarase en tres anualidades, de tal modo que no ano 2008 o noso compromiso alcanza 163.878,66 euros, no ano 2009 327.757,34 euros e no ano 2010 327.757,34 euros. 
Tíñamos históricamente, e aínda temos en parte, importantes carencias de suministro de auga. Tendo en conta a actual composición do concello, así como o crecemento futuro, esta obra garante un caudal suficiente, vin que se falaba de garantía por cincuenta anos, eu non son quen de adiviñar cómo se vai comportar a demografía no futuro, parece lóxico que o crecemento se estabilice, en todo caso, se a garantía  fose por cincuenta anos tamén me vale. Para xustificar que poñamos únicamente un dez por cento e figura un informe  de intervención que avala esta petición. Polo tanto traemos a pleno a aprobación se procede e a adopción dos acordos complementarios necesarios para a realización desta obra conforme ao propio modelo de acordo remitido por Augas de Galicia, tendo en conta que hai un calendario pactado coa Consellería de Medio Ambiente que consiste en partir coa aprobación nos plenos dos dous concellos dentro deste mes de xuño. No caso do Concello de Brión, polo seu calendario de plenos, fixoo xa o mércores da semana pasada, e nós propoñemos que se faga hoxe; de adoptarse este acordo iniciaríamos conxuntamente a exposición pública e todos os trámites necesarios. Estímase que no derradeiro trimestre deste ano estaría licitada e adxudicada esta obra que para nós ten unha enorme transcendencia. Ábrese a quenda de intervencións.”
Intervén o voceiro do grupo municipal do BNG don Xosé Manuel Fernández López para dicir:  “Nós consideramos que é unha obra necesaria e prioritaria. Ao respecto dos puntos que recolle a proposta entendemos que haberá que redactar aínda un proxecto definitivo, porque o que se aproba é un anteproxecto. Teño varias dúbidas, en canto aos terreos, ónde se vai ubicar, ao posible impacto visual dos depósitos, xa que un deles está previsto creo que para sete mil metros cúbicos, cunha lonxitude de 68 m. de largo por 19 m. e pico de ancho e 6,5 m. de alto, o que case é medio campo de fútbol, así que onde queira que se poña vai impactar, e a estrada está relativamente cerca da aldea de Lens. Outra das dúbidas que nos xurde é a da dispoñibilidade dos 160.000 euros para este ano, que segundo a intervención municipal vai vinculada á venda de patrimonio do solo,  e como a día de hoxe non se ten previsto nada ao respecto esperamos que o goberno municipal terá pensado algo. En canto á actualización das tarifas o que botamos en falta é que houbera algúns exemplos no proxecto que foran máis adecuados ao que é a realidade deste concello. Botamos en falta un exemplo de simulación que nos permitise aproximarnos a cál podería ser a actualización das tarifas para este concello. Por último, parece algo pequena a cantidade de oitenta mil euros para medidas correctoras medioambientais, parécenos pouco para eses dous depósitos, que un é máis da metade dun campo de fútbol e o outro tamén é moi grande. Estas son as salvedades que nós queríamos poñer sobre a mesa pero que en todo caso non van condicionar o noso voto afirmativo. Por último dicir que agardamos que se cumpran os prazos que se anunciaron: no ano 2008 a licitación, no 2009 o inicio da obra e no 2010 a finalización da mesma”. 
Intervén o voceiro do grupo municipal popular don Ramón García Argibay para dicir: “Antes de nada quero aludir á actitude do grupo municipal socialista na comisión, que non respostou ás preguntas que se lle fixeron. Eran dúbidas que tíñamos, algunhas xa as formulou  agora o compañeiro do BNG. En todo caso eu sei que ás veces hai que deixar ao marxe os intereses partidistas e mirar polo interés xeral, nós temos dúbidas, pero temos claro que estamos a favor de que se leve a cabo esta obra, como non podía ser doutro modo. De todos os xeitos, dicir que o que figura no expediente é un anteproxecto e parécenos que existe improvisación por parte dos políticos reponsables, porque nos orzamentos para o 2008 non hai partida reservada, para un anteproxecto que data do 2003. Repito que pensamos que é produto da improvisación, por varias cuestións: primeiro, o concello terá que destiñar para a financiación desta obra, recursos que virían por enaxenación do patrimonio, e de momento non coñecemos que se fixera ningunha actuación  neste senso, non nos consta, foi ademáis unha das preguntas formuladas na comisión e non respostada. Hai datas de 2003 e de 2004 de actuacións sobre este anteproxecto, polo tanto houbo tempo suficiente para facer algunha previsión, e tamén hai datas do 2005 e 2006. Por iso dicimos que este goberno actúa sempre tarde e a remolque, porque van 5 anos dende o 2003, e sabendo que o anteproxecto estaba aí non hai partida orzamentaria para executalo. Nós tememos que os seus compañeiros da Xunta de Galicia xa estean en precampaña electoral, ás veces da a impresión de que todo isto non é mais que propaganda, están vendendo a construcción dunha pranta de tratamento de auga que entraría en funcionamento no ano 2009, segundo din vostedes no verán, e nós pensamos que iso é imposible. É imposible porque a duración prevista para a primeira fase é de dezaoito meses e para o verán do 2009 queda un ano, porque está pendente a expropiación de 44 fincas, un total de 29.344 m2, e aínda non se iniciaron os procesos e se se iniciaron nono sabemos, porque tampouco se nos respostou a esta pregunta na comisión. Esta actuación forma parte do aparato de propaganda do partido socialista non porque non se vaia facer esta obra, senón porque aínda non sabemos nada do sistema de actuación conxunta Ames-Brión-Consellería, cómo se vai desenvolver, cáles serán as achegas. Vostedes tamén obvian que esta obra, que se está ofrecendo no rural “a bombo e platillo”, é escasa e insuficiente, porque a pesar de que son 8.200.000 €, prácticamente hai unha segunda fase implícita xa no anteproxecto, que segundo os informes recollidos por nós, precisaría doutra partida. Nesta primeira fase vostedes esquecen ao Milladoiro, co que parece que voltamos outra vez a crear cidadáns de primeira e de segunda, o que nos preocupa moitísimo”.
Intervén o señor alcalde don Carlos Antonio Fernández Castro que di: “ Dirixíndome ao voceiro do grupo municipal popular, dicirlle que manifestan aquí unhas ideas que non sei de onde saen. Unha intervención como a que fixeron non é xa que  teña falta de rigor, é que pode chegar a crear alarma social. Cando vostede di que se omite o Milladoiro, onde hai aproximadamente 12.000 usuarios do servizo municipal de augas, esa intervención xa sería suficiente para crear alarma social. É inxusto falar así, está inxustificado, denota falta de coñecemento das cousas que se fixeron e que se fan neste concello nos últimos anos. Este mesmo pleno aprobou hai tempo unha tubería, que tamén financiou en parte Augas de Galicia, a tubería de Quistiláns a Aldea Nova, recordarán vostedes que se insistía en que esta tubería completaba un trazado dende os depósitos de Milladoiro aos depósitos de Aldea Nova, e esta tubería, nunha concepción como a actual, que é traer auga de Santiago vía depósitos do Milladoiro, utilízase nun sentido de circulación, pero nunha confección futura como é a desta captación no río Tambre,  pode invertir o sentido de circulación de tal modo que esta nova estación de tratamento de auga potable, mandaría a auga sen ningún tipo de problema aos depósitos do Milladoiro, ao mesmo tempo de  facer a tubería de Quistiláns a Aldea Nova,  fixeronse unhas obras de intervención cunhas válvulas que permiten a modificación do sentido de circulación da auga, así que unha afirmación como a súa de que se omite o Milladoiro é infundada e ademáis é inxusta para o proxecto, que está concebido para abastecer a todo o concello dende unha mesma captación. Outra cousa é que no futuro haberá que tender máis tubería para chegar aos extremos do noso termo municipal, actuais ou futuros, pero neste caso, e en concreto para o Milladoiro,  non habería que facer ningún novo tendido.  O que lles pediría é que non lles cegue a pasión e que analicen as cousas técnicamente e con corrección, porque sempre están buscando o suposto fallo ou deficiencia.  Di vostede, señor Argibay, que este proxecto debería estar contemplado dende hai moito tempo, claro, porque cando o  goberno tomou posesión no verán do 2003, aos catro días tivemos un corte de auga nun día moi caloroso, en toda a zona do Milladoiro e descubrimos as carencias que había en infraestructura de auga. Pero antes ninguén puxera obstáculos a crear un polígono industrial, ou en seguir dando licenzas de edificación.  Xa dende aquel mesmo momento puxemos mans á obra, e ninguén plantexou porqué iso non se fixera con anterioridade, por qué este concello gastaba 4.000 metros cúbicos diarios de auga cando só tiñamos concedidos 1.600, que ademáis viñan dende Teo e estaba a auga moi sucia, porque non se filtraba suficientemente. Foi vostede o que falou do pasado, eu non fixen alusión na miña exposición ás gravísimas carencias herdadas. Nós o que fixemos, ante unha situación difícil e comprometida, foi poñernos a funcionar, e fixémolo coa Xunta de Galicia que había naquel momento, eu entrevisteime co conselleiro de medio ambiente, pedíndolle unha solución para este problema que superaba en moito as posibilidades deste concello, e puxemos na fichas urbanísticas de desenvolvemento que fomos autorizando, a obriga de pagar unha parte proporcional para depuración e abastecemento de augas, e recordo que houbo persoas neste foro que dixeron que os promotores ían marchar de Ames porque queríamos cobrar un “imposto revolucionario”. 
Claro que este tema debería estar encamiñado dende antes, no 2003 e en anos anteriores, porque eu me pregunto cómo foi posible aprobar no ano 2002 un Plan Xeral de Ordenación Municipal que prevé un desdoblemanto importantísimo deste concello sen que houbera unha garantía de infraestructura de auga suficiente. ¿Quen fixo iso? ¿quen actuóu dese xeito tan irresponsable? 
Respecto dos prazos teño que aclarar que en ningún documento nin en intervencións deste alcalde ou do goberno municipal se fala do verán do 2009. Nalgunha comunicación dos medios se fala da posibilidade de que esté en marcha no verán do 2009. Iso é manifestamente imposible, pero eu non teño a culpa de que se transcriban as cousas sen precisión. Nós nunca o dixemos nin diremos porque é imposible. E non é que eu de marcha atrás e diga que é falso cando antes dixen o contrario, é que por escrito, nas propostas que veñen a este pleno, fálase de que o concello contribuirá en tres anualidades, polo tanto sería incoherente que estiveramos falando de rematar unha obra no ano 2009 e pagando tres anualidades en períodos marcadamente distintos; ogallá fose posible que no verán do 2009 houbera alomenos algunha posibilidade de bombear algunhas cantidades de auga pola tubería, porque  estaríamos garantindo que non tiveramos que meter camións cisterna como tivemos que facer días e noites do mes de xullo e agosto do ano 2006, e aquí hai bastantes membros da corporación que son testemuñas de que iso así foi. Dende logo desminto radicalmente a data de verán do 2009 porque non é verdade.  Di vostede tamén que hai improvisación porque non temos partida reservada, e volve a manexar datas incorrectas, unha cousa é cando a Administración Autonómica licita un proxecto e outra cando temos o proxecto mesmo. Mire vostede: 5 de xuño de 2007, por poñerlle un exemplo dun dato que teño aquí, eu, como alcalde diríxolle un escrito a don Carlos Temprano Pérez, do departamento de infraestructuras onde lle digo que xuntamos informe do arquitecto técnico respecto das parcelas previstas para o posible emprazamento dunha estación de auga potable ¿sabe qué significa isto? Que en xuño do 2007 estaban traballando na compañía AP plus na redacción deste proxecto,  estabamos decidindo o emprazamento, que, por certo e como consecuencia deste informe, mudou de lugar sobre o inicialmente previsto. Polo tanto insístolle en que hai agora un ano non había proxecto rematado, había un esbozo. E temos un escrito de agosto de 2007 no que unha propietaria dunha finca da parroquia de Lens nos da permiso para que a empresa AP plus faga traballos de prospección xeotécnica nese lugar. ¿Como íamos ter unha partida orzamentaria para o anteproxecto dun anteproxecto? Temos aquí un escrito de 11 de xuño de Augas de Galicia onde nos dín que podemos empezar todos os trámites porque o proxecto xa está rematado. Cómo nos orzamentos do 2008 íamos ter partida para este tema? Aínda así, se estaba a traballar nel, e como di no informe de Intervención hai unha partida de 330.000 € que podería soportar perfectamente isto porque está denominada “saneamento, abastecemento e distribución de augas”, é a partida funcional 441, que  ten consignación suficiente para amparar a aportación que teñamos que facer neste ano, e di o señor interventor que esa partida, financiada con enaxenación do patrimonio, podería destiñarse a este efecto. Polo tanto a súa afirmación de improvisación queda moi diluída.
En canto á intervención do voceiro do BNG, que remataba falando dos prazos, eu dígolle que agás esa equivocación relativa ao remate no ano 2009, os prazos recollidos no proxecto estou convencido de que se van cumprir. O calendario fixémolo concienzudamente co conselleiro de medio ambiente e co secretario xeral da consellería, e recordo que a estimación de licitación da obra é no derradeiro trimestre deste ano. Fixo tamén fincapé o señor Fernández López en varias cuestións derivadas do proxecto, como as medidas correctoras medioambientais. Nós, como en todo proxecto técnico ¿que facemos?, pois preocupámonos, pero básicamente deixamos que sexan os técnicos os que evalúen estas cuestións, sobre todo por unha importante razón, detrás de todo isto está a consellería de medio ambiente, e a mecánica destes proxectos é encargarlos a unha empresa, neste caso Aquagest, unha das empresas máis cualificadas, e cando entregan o proxecto supervísao a empresa pública de infraestructuras hidráulicas, que é unha empresa dependente de Augas de Galicia, con esta supervisión nós dámonos por satisfeitos, non obstante o prazo de vinte días de exposición pública garante que todos podamos poñer as nosas dúbidas enriba da mesa, e non lle quede dúbida de que eu tomo nota do que vostede plantexou, precisamente porque son tamén cousas que a mín me resultan de interese. Na planta, o depósito vai básicamente soterrado e por iso os técnicos pensaron que vai ser necesario facer un movemento de terras de órdago. Sinceiramente penso que habida conta da cualificación de AP plus e da supervisión técnica da empresa pública, non haberá problema, pero en todo caso tamén os nosos técnicos informarán. Creo que o anteproxecto pasa a denominarse proxecto unha vez que supere o prazo de exposición pública e sexa aprobado polo Consello da Xunta, polo que debe pasar dada a súa contía. Non sei se con isto quedan contestadas as dúbidas, en calquera caso abrimos unha segunda quenda de intervencións antes de someter o asunto a votación. En canto á dispoñibilidade das parcelas, intentarase con todos os propietarios o mutuo acordo  polo prezo estimado no propio proxecto, que ten moito que ver co aproveitamento que teñen esas parcelas, creo recordar que todas de solo rústico, e con esa valoración espero que cheguemos ao mutuo acordo con todos, e se non, como é unha infraestructura hidráulica de interese xeral, se faría pola vía da expropiación”. 
Intervén o voceiro do grupo municipal popular don Ramón García Argibay para dicir: “Nós cando falamos non inventamos nada, reflexamos o que di a prensa, e ademáis últimamente vostede está pola labor de ocultarnos información e non colaborar. Cando falamos de improvisación o dicimos porque ¿sabía ou non sabía vostede que nos orzamentos 2008 había que consignar esta partida? A páxina web do concello di que Ames contará cunha planta de tratamento de augas no 2009, o cal é imposible como se acaba de ver. Vostede comezou a ser alcalde no 2003, así que tivo 5 anos, sabendo que ese anteproxecto estaba aí. Vostede tiña a postestade de cambiar o plan xeral, e nono modificou nen un ápice. Nós temos a información que temos e con iso actuamos. No informe de intervención di que hai que recorrer a enaxenación de bens para a aportación deste ano, enaxenación que aínda non comezou, así que vostede dirá. O noso grupo vai votar que si, pero ¿vostede se compromete aquí e agora a que cando remate a primeira fase, alá polo 2010, todo o concello estará cuberto polo servizo?”  
Intervén o señor alcalde don Carlos Antonio Fernández Castro que di: “ Ten vostede toda a razón, e o Instituto do Milladoiro debería estar feito tamén dende hai 5 anos. Eu, que levo moitos anos neste concello dígolle que busque vostede nas actas, concretamente as das normas subsidiarias do ano 90, cando se falaba e se grafiaba unha captación de auga en Tapia, cunha elevación do monte San Marcos, e dende alí distribución de auga ao resto do concello, busque vostede esa documentación. Claro que isto tiña que estar feito, é evidente. Con vostede existe sempre un problema de entendemento, porque da igual o que digamos e cómo o digamos falamos en órbitas completamente distintas. Un plan xeral de ordenación municipal como é debido contén un plan de infraestructras, e se non,  non é bo. Nas normas subsidiarias dos anos 90 e 91 se estudiaba unha captación de auga, como xa lle dixen, en Tapia, e hai documentos que o acreditan, pero non se fixo ¿por qué razón?,  a estas alturas me da igual no senso de que non é agora o meu obxectivo buscar a razón de porqué non se fixo, entre outras cousas porque as persoas que tiñan a responsabilidade política de facelo xa non están na vida activa municipal. En canto a se eu sabía se este proxecto se ía ou non facer, pois si, tiña o convencemento, porque o presidente da Xunta de Galicia, Emilio Pérez Touriño, nunha visita a Ames, comprometeuse a acometelo. E eu non quixen utilizalo partidariamente, pero tiña plena fe, non sabía se a finais do 2007, a principios do 2008 ou a finais, pero eu sabía que iso se ía cumprir; e por iso, en técnica orzamentaria, cando un non pode poñer partida concreta, ponse unha partida máis xenérica que cubra esta posibilidade, que tampouco da moito pe a equívocos, está na “mesma familia funcional”. Igual que sei, caia quen caia, que se vai facer un instituto no Milladoiro, pero non sei exactamente os prazos, seino porque é un compromiso adquirido coa Xunta de Galicia, e tamén sei que se vai facer unha galescola no Milladoiro, porque entregamos o proxecto e está no Consorcio Galego. Señor Argibay, limítese aos seus turnos e non interrompa, primeiro apercibimento. Lle produce tal grado de urticaria que sexamos quens de levar adiante este proxecto que non sabe por onde  sair. A mín, que me gosta falar con todos os grupos, con vostede heme absolutamente imposible enterderme. Eu xa sabía que como fose vostede o voceiro neste asunto ía picar no mesmo de sempre, que é o informe de intervención. Non está no uso da palabra, segundo apercibimento, señora secretaria, que conste en acta o segundo apercibimento ao señor Argibay. Mire, hai dous informes de intervención no expediente; un é o propio do concello, o interno, no que se fala de que a confección dos orzamentos do exercicio 2009-2010 debe ter en conta o compromiso de aportación que agora se adquire, e fálase de que en todo caso, o compromiso agora adquirido con Augas de Galicia debe estar supeditado á enaxenación de patrimonio. E hai outro informe, que é o que vostede tacha de alarmista, que se vostede lera a documentación enviada por Augas de Galicia vería que na propia documentación figura ese modelo de informe que ten por finalidade xustificar que sólo aportemos un dez por cento. Un reto para vostede: colla todos os proxectos deste calibre aprobados, da igual nos últimos dez que dous anos, e saque vostede o promedio de cánto teñen que aportar as administracións locais, e verá vostede que incluso hai unha directiva europea da auga e do saneamento que indica que as administracións deben corresponsabilizarse no financiamento con contías da orde do 30-35 % ¿cómo xustificamos, que entre Ames e Brión só aportamos un 20%?, pois porque hai un informe de intervención, e seguro que o de Brión non se diferencia demasiado deste, que segue o modelo remitido e así di “tendo en conta o exposto, e que supón a creación dunha infraestructura básica imprescindible para o concello é polo que se considera que esta corporación debe solicitar o financiamento total do importe da obra de que se trata, xa que en caso contrario, este concello, a corto prazo non terá suficientes recursos para o financiamento” . Como non o xustifiquemos cun informe así o contrario sería un 35% de aportación municipal, e como o que temos acordado e pactado é o 20%, o 10 % dun concello e o 10% do outro, temos que xustificalo documentalmente. E me consta ademáis que vostede fixo xa este comentario na administración municipal e xa llo explicaron, non os políticos, senón xente da administración municipal, que lle dixo que ese informe ten esa finalidade, xustificar esta pequena aportación, que para nós é grande, pero que nun proxecto de oito millóns é unha ganga. Polo tanto eu voulle facer un ofrecemento e unha petición: eu ofrézome a explicarlle a vostede ou ao seu grupo estes pormenores cando o desexen, sen ningún tipo de reparo; e pídolle, en xusta correspondencia, que teña unha actitude aberta mentalmente para tentar de comprender estas cousas, e non sacarlle máis flecos dos que razoablemente haxa que sacar. Contribúan a que esto se faga dunha vez por todas e que o noso vecindario teña un futuro de abastecemento moito máis halagüeño do que ten hoxe”.
Rematadas as intervencións o pleno da corporación por unanimidade dos seus membros presentes adoptou os seguintes acordos:

 Primeiro.- Dar aprobación ao anteproxecto para a realización da obra “Abastecemento en Ames e Brión, Ames-Brión (A Coruña). (OH 215.799)”.
Segundo.- Solicitar, á Presidencia do Organismo Autónomo Augas de Galicia, o financiamento do 80 % do custo das obras.
Terceiro.- O Concello de Ames comprométese á entrega dos terreos e auga necesarios para a execución das obras, así como tódalas autorizacións administrativas necesarias para a realización destas. 

Cuarto.- O Concello de Ames renuncia de forma expresa á retención de calquera tipo de taxa, canon ou imposto de carácter local con motivo destas obras. 

Quinto.- Expoñer ao público o anteproxecto durante 20 días hábiles. 

Sexto.- O Concello de Ames comprométese a asumir a explotación, mantemento e conservación das obras, e de efectuar os traballos ordenados pola inspección facultativa despois da súa execución. 

Sétimo.- O Concello de Ames comprométese a actualización das tarifas pola prestación do servicio na medida axeitada ao custo das obras que se realizan, e a súa explotación e amortización (Art. 9f. do Decreto 84/1997).

Oitavo.- O Concello de Ames comprométese a ingresar o dez por cento (10%) da anualidade, calculada de acordo coa metodoloxía sinalada, na Caixa de Augas de Galicia, ao longo dun período de vinte (20) anos, e que se destinará á reposición de infraestructuras hidráulicas ou a construcción doutars novas.
Noveno.- O Concello de Ames comprométese a achegar á Administración Hidráulica de Galicia a cantidade de 819.393,34 €, correspondente ao 10 % do orzamento das obras que financiará o concello, coas seguintes anualidades:
· Ano 2008: 163.878,66 €

· Ano 2009: 327.757,34 €

· Ano 2010: 327.757,34 €

Décimo.- Facultar ao señor Alcalde, don Carlos Antonio Fernández Castro, para solicitar o financiamento do 80 % das obras.

Solicita intervención para explicación de voto  o señor Argibay:
“Eu pregunteille ao señor interventor polo financiamento total, me deu unha explicación que non é exactamente a que deu vostede, e non falte vostede á verdade como soe facer habitualmente. Eu falei co señor interventor, o fixen públicamente, sen ocultarme de ninguén, pregunteille porqué incluía nese párrafo a solicitude total do importe”.
Punto Cuarto.- Aprobación do regulamento de acción social do Concello de Ames.
Intervén o señor alcalde don Carlos Antonio Fernández Castro que di: “ Traemos a pleno a aprobación do regulamento de acción social do concello de Ames, previamente pactado na mesa xeral de negociación do Concello con todos os interlocutores que temos nesa mesa, na que nos sentamos tres membros do goberno municipal, que son dona Patricia Conde Lois, concelleira de economía e facenda, don José Varela Abeledo, concelleiro de atención veciñal e primeiro tenente de alcalde,  e eu mesmo como alcalde. Esa representación do goberno municipal reúnese na mesa xeral de negociación cun número importante de  persoas, as cales decidiron que por C.O.O.O. asinara don Nicanor Arufe Mariño, pola UXT don Jorge García Pampín, pola CIG dona María Dolores Viaño Nieto, por parte do comité de empresa o seu presidente don Juan Carlos Carreja Iglesias e por parte do persoal funcionario a delegada sindical dona Ermitas Lamelas Carballo. Por tanto é un acordo acadado con toda a representación sindical do concello: os tres sindicatos, o comité de empresa e delegados do persoal funcionario. Quere isto decir que aquelas negociacións das que falabamos aquí hai dous ou tres plenos deron xa resultados, o primeiro deles foi a ampliación da cobertura da RPT a todos os traballadores e traballadoras para que poderan percibir os atrasos, cousa que se produciu na semana pasada; e agora traemos un segundo acordo que é o regulamento de acción social. Nunca na historia do concello houbo tal, rematado este proceso de negociacións acordouse elevar o texto deste regulamento ao pleno municipal para a adopción do acordo de aprobación ou rexeitamento. Todos confiamos en que, habida conta do consenso acadado, sexa un acordo aprobatorio. Figura un informe conxunto de secretaría e intervención, que dito sexa de paso, participaron tamén activamente en todo o proceso negociador. Partíamos de posturas moi distintas, se non me equivoco de memoria, nós plantexabamos un 1% da masa salarial para acción social e a representación sindical creo recordar que pedía un 2% ou 2,5%, e pactamos unha contía escalonada, de tal modo que para o ano 2008  teremos asegurado un 1%, engadíndolle o sobrante das prazas vacantes se as houbese ata un tope máximo de 1,5%, no ano 2009 o 1,5%, no ano 2010 o 1,75% e no ano 2011 o 2%, que máis ou menos era o que pedía a representación sindical. De tal xeito que en catro anualidades achegamos as posturas, partindo da que nós entendíamos como idónea. Éramos conscientes de que tíñamos unha marxe de negociación, víñamos de anos atrás sen ter un regulamento de acción social, o que permitiu negociar con certa flexibilidade, pero contundencia a un tempo, porque o que é certo é que cada vez que se acada un acordo destas características vense as dúas caras da mesma moneda: a de quenes din que como estamos en minoría somos blandos e os que din que como somos moi prepotentes somos moi esixentes e non cedemos. Sabemos onde está o fiel da balanza, sabemos nós millor que ninguén ata onde podemos chegar e de onde non podemos pasar, e ao final, produciuse o acordo cos representantes sindicais porque tontos non son e eles tamén saben ata onde razoablemente pode chegar o concello. Para nós é un grande motivo de satisfacción ter acadado nos dous derradeiros meses dous acordos sindicais, imos seguir na mesma liña e este ano, probablemente poidamos traer algún acordo máis para que o pleno o tome en consideración e o aprobe no seu caso” 
Intervén dona Mercedes Vidal Baamonde polo grupo municipal do BNG, para dicir:  “ Celebramos que se chegara a este acordo. O BNG xa manifestou o seu refrendo para os acordos laborais. O que nos inquieta é a aportación para este ano 2008, non creo que sexa necesario facer moitas contas para saber que  está claro que estamos a mediados de ano e hai cinco prazas de policía sen cubrir, e unha de técnico de cultura sen cubrir, con este aforro está claro que este ano vai ter o concello a dispoñibilidade do 1,5 % para acción social, se despois non é así estudiaremos  porqué. Polo demáis alégrame que isto saíra para adiante.”
Intervén o concelleiro do grupo municipal popular don Santiago Amor Barreiro para dicir: “ Queremos manifestar o noso voto afirmativo a este acordo cos traballadores”
Rematadas as intervencións o pleno da corporación por unanimidade dos seus membros presentes adopta os seguintes acordos:
Primeiro.- Aprobar o Regulamento de Acción Social do Concello de Ames, cuxo texto figura como anexo I deste acordo.

Segundo.- Facultar ao señor alcalde don Carlos Antonio Fernández Castro para cantas actuacións  de trámite sexan precisas para a mellor execución do acordado.

ANEXO I

REGULAMENTO DE ACCIÓN SOCIAL

CAPÍTULO I: NORMAS XERAIS

Artículo 1. Concepto de Acción social

Por acción social enténdese o conxunto de medidas que o Concello disporá para promover e mellorar o nivel de benestar social dos seus empregados

Con esta finalidade, o Concello dotará anualmente no seu orzamento unha partida ou fondo para o financiamento de gastos de natureza social do seu persoal.

Artículo 2. Obxecto

O presente regulamento recolle e regula as prestacións de Acción Social a favor do persoal ao servizo do Concello de Ames, así como os procedementos de solicitude, tramitación e concesión das diferentes axudas que no mesmo se recollen.

Artículo 3. Ámbito de aplicación persoal

Este regulamento será de aplicación ao persoal que preste servizos no Concello de Ames en réxime de contratación laboral ou funcionarial.

Artígo 4. Requisitos esixibles aos beneficiarios.

A) Para ter dereito ás prestacións que se estipulan no presente regulamento, deberán concorrer, con carácter xeral os seguintes requisitos:

1. Ser persoal funcionario, persoal laboral fixo, ou ser persoal laboral temporal ou funcionario interino tanto na data de presentacion de solicitudes como como no momento de efectuar o gasto que pretende ser subvencionado.

2. Reunir os requisitos esixidos nas normas específicas aplicables a cada modalidade de axuda.

3. Os sinalados na regulación da lexislacion de subvencións na que se establecen as condicións qeu deben reunir os perceptores de achegas públicas.

B) Tamén poderán optar a estas axudas:

1. Os membros da unidade familiar dos beneficiarios, a non ser que os requisitos esixidos nas normas específicas aplicables a cada modalidade de axuda indiquen outra cousa.

2. O persoal que obtivese a xubilación ou declarado en situación de invalidez absoluta ou gran invalidez, así como os membros da súa unidade familiar, durante o periodo ao que se extenda a convovatoria do ano no que se produciron tales situacións.

3. Os herdeiros legais do persoal que falecese en servicio activo, durante o periodo ao que se estenda a convocatoria do ano no que se produciu o pasamento.

C) Aos efectos de percibir estas axudas con cargo ao fondo social do Concello de Ames, entenderase por unidade familiar:

1.  A integrada polos cónxuxes ou polos membros dunha unión de feito e, se os houbese, os fillos que convivan no domicilio familiar e sexan menores de idade, ou que tendo a maioría de idade acrediten que non perciben ingresos e que conviven no domicilio familiar, ou padezan algunha minusvalía igual ou superior ao 33%. Así mesmo, tamén terán a consideración de integrantes da unidade familiar os ascendentes, sempre e cando residan no domicilio familiar do beneficiario e acrediten ter ingresos inferiores ao salario mínimo interprofesional. 

2. Nos casos de nulidade, divorcio ou separación xudicial, será considerada como unidade familiar a  formada polo beneficiario e os fillos que estean ao seu cargo, sempre que sexan menores de idade e non estean emancipados, ou que sendo maiores de idade reúnan os requisitos estipulados no apartado anterior.

3. A constituída polos proxenitores e os fillos que reúnan os requisitos anteriormente aludidos.

D) Para a acreditación da condición de membro da unidade familiar, nos casos reflexados nos apartados anteriores, deberán seguirse os seguintes criterios:

- As parellas de feito deberán aportar certificación emitida polo Rexistro de parellas de feito de Galicia, Acta Notarial, certificación expedida polo Concello correspondente ou calquera outro documento que amose tal condición e que a comisión considere como válido

-  A convivencia e a dependencia económica aceptarase mediante a presentación do Libro de Familia se os fillos son menores de idade e comúns a ambos membros da familia. En caso de que sexan maiores de idade deberá acreditarse a presunta convivencia e dependencia económica.

-  Cando nunha unidade familiar os fillos sexan exclusivamente do integrante do matrimonio ou parella de feito que non preste servizos no Concello de Ames, deberase acreditar a convivencia e a dependencia económica dos fillos respecto do empregado público.

-  Para a acreditación da dependencia económica dos membros da unidade familiar, maiores de idade, polos que se solicita a axuda, poderanse presentar como xustificante a declaración do IRPF dos membros polos que se se solicita a axuda, un certificado do INEM no que conste, en caso de existir, o desemprego do familiar, un certificado de afiliación á Seguridade Social que acredite á dependencia ou calquer outro medio probatorio desta situación.

E)  No suposto de que ambos os proxenitores sexan empregados do Concello, soamente poderá causar dereito a favor dos seus fillos, o que os teña oficialmente ao seu cargo.

F)  En ningún caso poderán ser beneficiarios destas axudas o persoal que teña suscritos co Concello contratos de servizos, encadrados dentro da Ley 30/07 de contratos do sector público.

Artigo 5. Convocatoria

O prazo para presentar a solicitude de axudas con cargo ao Fondo de accion social será do 1 ao 30 de novembro de cada ano.  Neste prazo solicitaranse as axudas correspondentes aos gastos subvencionables efectuados no período comprendido entre o 1 de novembro do ano anterior ao 31 de outubro do ano en curso.

As solicitudes realizaranse no modelo normalizado, a disposición dos interesados no Servizo de RRHH, e poderanse presentar no rexistro xeral do Concello de Ames así como nos demais lugares e formas previstos no artigo 38.4º da Lei 30/1992, do 26 de novembro, de réxime xurídico das administracións públicas e do procedemento administrativo común.

Se a solicitude non reúne os requisitos sinalados no regulamento, o Servizo de RRHH requirirán ao interesado, na forma establecida na Lei 30/1992, do 26 de novembro, para que nun prazo de dez días emende a falta ou achegue os documentos preceptivos, coa indicación de que, se así non o fixese, considerarase desistida a súa petición, despois de ditada a resolución para tal efecto.

 O Servizo de RRHH deberá informar da documentación que se terá que achegar para cada tipo de solicitude de axuda, dacordo cos criterios establecidos no presente Regulamento.

Todas as solicitudes presentadas fóra de prazo serán desestimadas.

Artigo 6. Tramitación

A tramitación administrativa ordinaria e a proposta de aprobación inicial de concesión de axudas será realizada polo Servizo de RRHH; esta proposta será elevada a Xunta de Goberno Local para a súa aprobación definitiva previo informe emitido pola Comisión paritaria de Seguemento e Interpretación.

En calquera momento do proceso de tramitación, a Comisión paritaria de Seguemento e Interpretación, poderá comprobar a veracidade dos datos aportados polos solicitantes, cando estes non teñan sido acreditados debidamente; respectando os perceptos establecidos na lexislación de protección de datos de carácter persoal. 
Artigo 7. Resolución

A concesión final das axudas corresponderá a Xunta de Goberno Local, debendo resolvelas nun prazo máximo de tres meses dende o remate do periodo de solicitude formalmente establecido. A resolución final será baseada no informe que emita ao respecto a Comisión paritaria de Seguemento e Interpretación e demais informes percéptivos.

En caso de detectarse erros na concesión das axudas, sendo por causas non imputables aos beneficiarios, deberán reintegrar as cantidades percibidas indebidamente, sin que proceda tomar medidas sancionadoras na súa contra. A devolución farase nun prazo máximo de quince días, podendo o receptor optar entre dúas posibilidades:

· Reintegro das cantidades percibidas nun único pagamento

· Descontar na nómina mensual unha porcentaxe das súa retribucións, con cargo á devolución da axuda indebidamente percibida, ata liquidar o total da débeda.

Se fosen concedidas axudas indebidamente, como consecuencia dun falseamento de datos ou mala fe por parte do beneficiario, poderanse aplicar as medidas sancionadoras oportunas, á marxe da obrigatoriedade de reintegrar a cantidade percibida nun prazo máximo de 15 días hábiles. Se rematado dito período, non se tivesen reintegrado as contías recibidas, poderase practicar un desconto na nómina mensual dos beneficiarios, nunha cuantía non inferior a 30% das retribucións brutas, ata ter saldada a débeda; sen menoscabo dos conceptos e tramos inembargables establecidos na Lei de Axuizamento Civil.

Na concesión destas achegas será de aplicación o réxime de infraccións e sancións regulado na lexislación de subvencións, con independencia de calquera outra medida que se poudese decidir e estivese dentro da normativa aplicable a tales efectos. As medidas sancionadoras aplicables a cada caso decidiraas a Alcaldía, previa consulta coa Comisión paritaria de Seguemento.

A denegación das axudas deberá ser motivada

Artigo 8.  Interpretación e modificación do Regulamento.

Todas as dificultades e dúbidas que puideran xurdir á hora da aplicación do estipulado neste Regulamento deberán ser resoltas pola Comisión paritaria de Seguemento e Interpretación. 
Cando se pretenda introducir calquera modificación ou cambio no Regulamento, estos deberán ser debidamente supervisados e autorizados pola Comisión paritaria de Seguemento e Interpretación, sen que isto implique a alteración dos principios básicos sobre os que se basea dito texto.

Artigo 9.  Pagamento das axudas.

O pagamento das axudas concedidas deberá realizarse mediante un mandamento de pago por parte do Concello, non debendo transcurrir máis de trinta días dende a data de resolución.


CAPÍTULO II: DISTRIBUCIÓN E CONTIDO XERAL DAS AXUDAS

Artigo 10. Contía total das axudas sociais.

A) O Concello de Ames dotará anualmente no seu orzamento unha partida ou fondo para o financiamento de gastos de natureza social do seu persoal. A contía exacta desta dotación será a establecida mediante negociación colectiva. 

B) Quedarán excluídos da contía anterior as cantidades necesarias para atender as axudas por anticipos.
C) As axudas non poderán exceder nunca o importe dos gastos imputables aos feitos ou continxencias que dan dereito á percepción das subvencións.

D) Os feitos e continxencias obxecto de axudas sociais, e polo tanto os gastos ocasionados, deberan referirse exclusivamento ao periodo económico de cobertura de axudas, que seró o comprendido entre o 1 de novembro do ano anterior no que se raliza a petición ao 31 de outubro do ano en curso. Se durante o prazo de solicitude non se demandase as prestación correspondentes ao periodo citado anteriormente, perderán o seu dereto a facelo, salvo casos excepcionais debidamente xustificados.

Artigo 11. Tipos de axudas.

A) As axudas de carácter social do presente Regulamento vincularanse aos seguintes conceptos:

1. Axudas para gastos derivados da condición de discapacidade física, psíquica ou sensorial e persoas en situación de dependencia. 

2. Axudas en caso de falecemento

3. Axudas para tratamentos sanitarios non contemplados na sanidade pública

4. Axudas para gastos de escolas infantiles

5. Axudas para compra de primeira vivenda

6. Axudas para estudos oficiais

B) Calquera nova modalidade de axuda que se queira incorporar, deberá ser obxecto de acordo na Comisión de Seguimento e Interpretacion do fondo de acción social, implicando unha modificación do regulamento sen perxuizo do disposto na Disposición Adicional Terceira.

C)  As axudas sociais destinadas aos conceptos recollidos neste artigo, quedarán sometidas ás lexislacións fiscal e sobre subvencións vixentes.

Artigo 12.- Distribución da partida de Melloras Sociais.

Previamente á tramitación de calquera outro tipo de subvención, resolveranse as correspondentes ás subvencións por fillos, cónxuxe ou persoa a cargo do beneficiario con discapacidade física, psíquica ou sensorial ou persoas en situación de dependencia, por ter a consideración de preferentes. En calquera caso, as contías destinadas a este concepto terán un límite equivalente ao 50% do total asignado para o conxunto da acción social, sendo transferibles as cantidads sobrantes aos restantes conceptos especificados no presente regulamento.

A partida presupostaria destinadas ao fondo de acción social, unha vez descontada a cantidade destinada ao grupo preferente, repartiranse entre os conceptos subvencionables nas seguintes porcentaxes iniciais:

3%   para axudas por falecemento

20% para subvencións sanitarias

10% para subvencións por escolas infantís

33% para subvencións por estudos

34% para subvencións por compra de vivenda  

As cantidades resultantes operaran como “límite de referencia” para cada concepto, a consumir no exercicio de que se trate, e poderán ser modificadas para cada exercicio presupostario si o estimase conveniente a Comisión de Seguimento e Interpretación, en función dos resultados de exercicios anteriores.

As posibles cantidades que puideran resultar sobrantes de calquera dos conceptos no exercicio presupostario conformarán un “fondo común” dentro da partida económica, que será destinado a completar as cantidades correspondentes a outros conceptos que puideran resultar escasas, e que será redistribuído pola Comisión de Seguemento e Interpretación do Regulamento de Ación Social de acordo coas seguintes porcentaxes:

45% para subvencións de escolas infantís


25% para subvencións de estudos 


10% para axudas por falecemento


10% para subvencións sanitarias


10% para subvencións compra de vivenda

En todo caso, se logo da redistribución do fondo común se aínda resultara algunha cantidade sobrante, pasará a a incrementar a partida de Melloras Sociais que se determine para o exercizo seguinte, previa tramitación da correspondente modificación de crédito.

CAPÍTULO III. REGULACIÓN ESPECÍFICA DAS DIFERENTES MODALIDADES DE AXUDAS SOCIAIS

SECCIÓN 1ª
AXUDAS PARA GASTOS DERIVADOS DA CONDICIÓN DE DISCAPACIDADE FÍSICA, PSÍQUICA OU SENSORIAL E PERSOAS EN SITUACIÓN DE DEPENDENCIA

Artigo 13. Concepto e contido

1. O Concello dotará unha partida económica con fin de axudar aos empregados cun cónxuxe/parella, fillos ou persoa ao seu cargo que padeza unha discapacidade física, psíquica ou sensorial, unha situación de dependencia, ou que sofran eles mesmos este mesmo tipo de discapacidade.

2. Con este tipo de axudas subvencionaranse os seguintes conceptos:

a. Axudas para gastos de rehabilitación, estimulación precoz, recuperación funcional (psicomotricidade, logopedia, fisioterapia, etc ) e tratamento psicoterapéutico. Neste caso, o potencial beneficiario deberá estar afectado por un grado de minusvlaia igual ou superior a o 33%, recoñecido polo órgano competente.

b. Axudas para transporte e gastos de asistencia especializada, destinada a persoas que necesiten asistencia domiciliaria ou en centros especializados.

c. Axudas para facilitar a movilidade e comunicación, destinada á adquisición e renovacion de prótese e demais aparatos ortopédicos, incluídas as sillas de rodas e a adaptacioñn de vehículos.

d. Axudas para a eliminación de barreiras arquitectónicas e adaptación de vivenda, sendo subvencionables soamente os gastos estrictamente imprescindibles para tales adaptacións.

Artigo 14. Requisitos que deben cumprir as persoas beneficiarias.

Para poder optar a estas axudas deberán cumprirse os seguintes requisitos;

- A condición de minusvalía alegada (ben polo propio solicitante, ou ben respecto dunha persoa ao cargo) deberá ser acreditada:

· Mediante recoñecemento oficial da discapacidade polo organismo competente no momento da solicitude.

· Cun informe  médico, debidamente acreditada e formalizado, no cal se especifique a necesidade dun tratamento ou atención especializado permanente e continuado.

- As persoas sobre as que se alegue a necesidade destas axudas, non poderán percibir, en virtude da súa minusvalía, renda ningunha por riba do salario mínimo interprofesional; requisito que será acriditado mediante certificado da Axencia Tributaria.

- En caso de que a solicitude sexa baseada na existencia de persoas con minusvalía ao cargo, éstas deberán estar relacionados co peticionario ata o segundo grao de consanguinidade ou afinidade, ou mediante outra situación das estipuladas no artigo 4.C.do presente regulamento.

Artigo 15. Contía das axudas

A contía a percibir por este concepto será do 50% do custo total, co límite de 1500 euros por unidade familiar.

SECCIÓN 2ª

AXUDAS EN CASO DE FALECEMENTO
Artigo 16. Concepto e contido

Esta modalidade de axuda ten por obxecto o pago dunaha contía económica aos herdeiros legais dos empregados en activo do Concello de Ames, con ocasión do falecemento deste.

Artigo 17. Beneficiarios.

Salvo designación expresa, legalmente recoñecida, as axudas percibidas pola morte do empregado municipal irán destinadas aos seus herdeiros legais, na orde establecida polo Código Civil.

Artigo 18. Tramitación.

1. Para recoñecer o dereito a percibir estas axudas, serán aplicables os requisitos especificados no artigo 4.A e 4.B.

2. A efectos de definir os beneficiarios desta axuda, en caso de ser procedente a xustificación de pertenza á unidade familiar, serán de aplicación os criterios do artigo 4.C e 4.D.

Artigo 19. Contías das axudas.

A contía desta axuda, será por por un importe total de 1.000 €. No caso de que a contía do Fondo de acción social reservada para este concepto non abonde para atender todas as solicitudes, esa contía repatirase entre as demandas existentes en función do tempo de servizos prestados polo traballador ou traballadora no Concello de Ames.

SECCIÓN 3ª

AXUDAS PARA TRATAMENTOS SANITARIOS NON CONTEMPLADOS 

NA SANIDADE PÚBLICA

APARTADO 1º. AXUDAS PARA TRATAMENTOS MÉDICOS ESPECIAIS

Artigo 20. Concepto e Contido

De maneira excepcional, previo estudo do caso concreto por parte da Comisión de Seguimento  e só para o pesoal en activo do Concello de Ames, poderanse conceder axudas destinadas a terapias psicolóxicas ou psiquiátricas, tratamentos médicos e intervencións cirúrxicas especiais e procedementos de reahabilitación ou análogos

Artigo 21. Beneficiarios.

So poderán ser beneficiarios destas axudas o persoal en activo do Concello de Ames. Quedan excluídos os membros da unidade familiar.

Artigo 22. Contía das axudas.


50% do custo total, cun límite anual de 1.000 €  por persoa solicitante. 

APARTADO 2º. AXUDAS PARA PRÓTESES, ÓRTESES E SIMILARES

Artigo 23. Concepto e contido

O Concello poderá conceder axudas sanitarias con cargo aos seguintes conceptos:

· Próteses dentais, incluíndose os seguintes conceptos.

· Dentadura completa (susbtitutiva de dentadura natural)

· Pezas dentarias (Implantes)

· Empastes

· Endodoncias

· Tratamentos de ortodoncia

· Limpeza dental  

· Próteses de visión

· Gafas 

· Sustitución de cristales

· Lentillas

· Outras

· Próteses auditivas

· Aparatos de fonación

· Sillas de rodas ou similares

· Plantillas ortopédicas

· Tratamento callista

Artigo 24. Contía das axudas. 


* Próteses dentarias 50% do custo total.


* Próteses de visión 50% do custo total.


* Outras 100% do custo total.

Establécese un límite anual de 180 €  por persoa e de 360 €  por unidade familiar para cada un dos conceptos anteriores.

As presentes axudas non serán de aplicación se o empregado municipal xa tivese cubertas, tanto para el como para a súa unidade familiar, con calquera entidade privada ou mutualidade, as continxencias que neste apartado se regulan.

Artigo 25. Criterios de tramitación aplicables a todas as axudas de carácter sanitario.

Para poder recibir as axudas con cargo a gastos de tratamentos médicos especiais e aparatos protésicos varios deberá achegarse, xunto coa solicitude existente no Servizo de RRHH, a seguinte documentación:

· Documento ou parte facultativo que acredite a continxencia ou circunstancia alegada como causa posible de subvención

· Factura orixinal que acredite o gasto realizado e que se desexa cubrir coas axudas do Concello

· En caso de que a solicitude teña como beneficiarios outras persoas da unidade familiar ou dependentes económicamente, serán de aplicación os requisitos especificados no artigo 4.D. do presente Regulamento.

· Deberá presentarse declaración xurada, ou documento acreditativo de que, o posible beneficiario da axuda, non ten cuberta, mediante calqueira entidade ou mutualidade privada, as continxencias sanitarias obxecto de subvención.

SECCIÓN 4ª

AXUDAS PARA GASTOS DE  ESCOLAS INFANTILES
Artigo 26. Concepto e contido

O Concello subvencionará os gastos derivados da estancia en escolas infantiles de primeiro ciclo dos fillos  e orfos  dos empregados municipais, en caso de que éstas non sexan gratuítas, así como todos aqueles servizos complementarios que teñan coma finalidade a conciliación da vida familiar e laboral.

Artigo 27. Requisitos específicos para obtención destas axudas

1. En caso de que, existindo a posibilidade de asistencia a unha gardería pública, dentro do termo municipal de residencia do empregado público, éste optase por unha gardería privada, estos gastos non serán asumidos polo Concello, salvo que xustifique debidamente este feito.

Artigo 28. Tramitación

1. As solicitudes destas axudas faranse nos meses de novembro, aportando os correspondentes resgardos de matrícula, nos cales deben figurar de maneira clara os importes satisfeitos ao longo de todo o ano en concepto de gardería. 

2. Os interesados deberán achegar, xunto coa solicitude existente no Servizo de RRHH, unha serie de Documentos;

· Fotocopia compulsada do Libro de Familia

· Facturas compulsadas do pagamento de Gardería

Artigo 29. Contía das axudas.

A subvención por escolas infantís de primeiro grado consistirá inicialmente no pagamento do gasto realizado durante o periodo comprendido entre o 1 de novembro do ano anterior a peticion ao 31 de outubro do ano en curso, ata un límite de 50 € ao mes e 500 € ao ano por cada fillo para o que se solicite a axuda.

SECCIÓN 5ª

AXUDAS POR ADQUISICIÓN DE VIVENDA HABITUAL

Artigo 30. Concepto e contido

O obxecto destas axudas é subvencionar, por unha sóa vez, ao persoal do Concello, os gastos de financiamento para a compra ou promoción da construcción da vivenda habitual.

Artigo 31. Requisitos específicos dos beneficiarios destas axudas.

1. Ser persoal funcionario, persoal laboral fixo, ou ser persoal laboral temporal ou funcionario interino.

2. O solicitante deberá ser propietario da vivenda adquirida mediante compra ou promoción propia, e non ter sido beneficiario da cantidade tope subvencionable desta axuda.

3. A percepción deste tipo de axuda é un dereito de tipo persoal, sendo posible que, con respecto a unha mesma vivenda haxa varios empregados perceptores desta subvención.

Artigo 32. Tramitación

Xunto co impreso de solicitude, sumistrado polo Servizo de RRHH, deberá achegarse a seguinte documentación:

· Fotocopias compulsadas das Escrituras de compravenda da vivenda ou de declaración de obra nova terminada e do préstamo hipotecario. Esta documentación achegarase unicamente para a solicitude do primeira anualidade.

· Certificado padronal vixente relativo ao beneficiario e vivenda, e fotocopia compulsada do exemplar para o interesado selado da primeira páxina da última Declaración do IRPF. Esta documentación achegarase á solicitude de todas as anualidades; para a primeira anualidade, no caso de non reflectirse dito domicilio na Declaración do IRPF, achegarase a do impreso 030 da Axencia Tributaria selado coa súa comunicación.

Artigo 33. Contía  das axudas.

 A subvención consistirá nunha cantidade total de 2000 euros, a percibir nas anualidades necesarias, cun tope anual de 500 euros. No caso de relacións contratuais non fixas a cuantía da axuda será proporcional o tempo de duración do contrato no ano.

SECCIÓN 6ª

AXUDAS PARA ESTUDOS OFICIAIS

Artigo 34. Concepto e contido
O Concello subvencionará os gastos derivados dos estudos; en centros públicos ou concertados, ou en caso de non existir oferta educativa, a decición da Comisión paritaria de Interpretacion e Seguemento, en centros privados; que realice o persoal ao seu servicio e os seus cónxuxes/convivintes ou fillos menores de 25 anos que dependan económicamente del, nos niveis de Educación Infantil de segundo ciclo, Educación Primaria, Educación Secundaria Obrigatoria (ESO), Bacharelato, FP Específica de Grao Médio, FP Específica de Grao Superior, Escola Oficial de Idiomas (EOI)  ou universidade.

Artigo 35. Beneficiarios
Poderán optar a estas axudas as persoas que entren dentro dos criterios establecidos no artigo 4 do presente Regulamento (referido aos  requisitos dos beneficiarios da acción social), así como o persoal do Concello de Ames que se atope en situación de xubilación e os fillos non emancipados que convivan co traballador.

Artigo 36. Tramitación. 

1. Ás solicitudes xuntarase:

· Certificación expedida polo centro docente que acredite a formalización da matrícula e o curso académico. De ser o caso, presentaranse tamén xustificantes dos gastos realizados por este concepto mediante factura.

2.- Contía da subvención por estudios.

Para os familiares dos traballadores/as: 


Educación Infantil, Educación Primaria, ESO:
100 €/persoa por ano.


FP, BACHARELATO ou EOI :


150 €/persoa por ano.


Universidade:




450 €/persoa por ano.

Para o persoal municipal:

Subvencionarase o importe íntegro da matrícula en calquera dos niveis, ou a contía fixada no baremo para familiares se resulta economicamente máis beneficiosa.

No caso de fillos ou cónxuxes/convivintes dos empregados municipais, as subvencións por estudios terán carácter único referido a cada especialidade, curso escolar ou materia solta, polo que, en caso de repetir curso ou materia ou de cambiar de especialidade, o beneficiario non terá dereito a obter subvención.

Cando se trate de empregados municipais, subvencionarase un máximo de dúas veces por curso escolar, materia ou cambio de especialidade.


DISPOSICIÓN ADICIONAL PRIMEIRA

A contía a destinar aos distintos conceptos contidos no presente Regulamenteo, será o equivalente aos porcentaxes acadados na Mesa Xeral de Negociación, segundo o especificado nos correspondentes orzamentos anuais do Concello.

DISPOSICIÓN ADICIONAL SEGUNDA

A contía a recibir polos conceptos subvencionables será variable, en función do número de adxudicatarios da respectiva convocatoria e da dotación orzamentaria anual. En todo caso, as cantidade a percibir por cada solicitante non poderá superar a cantidade de 2000 euros, sumando todos os gastos subvencionados; salvo casos excepcionais previo estudo da comision de siguimento e interpretacion e posterior aprobación por unanimidade.

DISPOSICIÓN ADICIONAL TERCEIRA

As axudas recollidas no presente regulamento aplicaranse actualizando anualmente, durante a súa vixencia, as súas contías conforme as variación que experimente o IPC.

DISPOSICIÓN ADICIONAL CUARTA

Este Regulamento entrará en vigor con efectos retroactivos o 1 de novembro de 2007.
C) PARA CONTROL DO GOBERNO:
Punto Quinto.- Comparecencia do alcalde don Carlos Antonio Fernández Castro como responsable da Área de Protección Civil co obxecto de que responda ás preguntas que se formulen sobre a situación do noso Concello ante a situación creada pola sentenza do Tribunal Supremo, onde se procede á anulación do Parque Comarcal de Bombeiros, formulada polo grupo municipal popular.

Intervén o señor alcalde don Carlos Antonio Fernández Castro que di: “Solicitada a miña comparecencia e aceptada por mín, aquí estou e teñen vostedes a palabra.”
Intervén o voceiro do grupo municipal do BNG don Xosé Manuel Fernández López para dicir: “Preguntar cáles van ser as medidas que adopte este goberno municipal para cubrir este servizo, xa que este concello pasa dos 20.000 habitantes.”
Intervén o señor alcalde don Carlos Antonio Fernández Castro que di: “ Xa no seu día os concellos da comarca e este concello tomaron o acordo de compartir este servizo e que os custos tamén se compartisen, nós agora seguimos nesa mesma idea, sen desbotar a idea de ter que construir no futuro un parque de bombeiros propio e un servizo de extinción de incendios propio. Iso nunca poderemos obvialo porque está escrito na lei, pero é certo que en toda Galicia a dinámica da Xunta, deputacións, concellos, pasa pola comarcalización, dinámica na que nós de momento estamos tamén metidos porque sempre pareceu razoable e segue a parecernos. Polo tanto estamos a traballar dende que saíu a sentenza na liña de continuar coa comarcalización, na que sempre van entrar tres institucións: a Xunta, nada allea ao asunto, a Deputación Provincial, e o conxunto dos concellos. Creo que de momento a solución vai ser a comarcalización.  Tal e como están hoxe as comunicacións é factible, porque as isocronas dan dez minutos de espera para atender un servizo, calquera poboación que se mova dentro desa isocrona debería mancomunarse a comarcalizarse. De momento será así, sen perder de vista que chegado o momento en que non haxa ese acordo teremos que facer fronte ao cumprimento estricto da lei”.
Intervén o voceiro do grupo municipal popular don Santiago Amor Barreiro para dicir: “ Vostede non contestou no pleno á pregunta que lle fixemos de cómo ía actuar o concello de Ames ante a sentenza do Tribunal Supremo, e así, o pasado 12 de maio, o grupo municipal popular presentou unha petición formal de comparecencia, dado o pasotismo que ten vostede, señor alcalde, a respostar ás preguntas que se lle formulan, tanto verbalmente como por escrito. O pasado día 25 de marzo un veciño da parroquia de Lens sofriu un incendio no seu alpendre.”
Intervén o señor alcalde don Carlos Antonio Fernández Castro que di: “Señora secretaria, vou facer unha petición expresa de que o que se diga aquí sobre este caso figure rigorosamente na acta, xa que nalgún pleno anterior se fixeron afirmacións neste senso que logo confrontadas co Grumir de Brión resultaron ser falsas.”
Intervén o voceiro do grupo municipal popular don Santiago Amor Barreiro para dicir: “Ben, como dicía, a ese incendio acudiron os Grumir de Brión e o resultado económico desta actuación, como demostra a factura,  foi de 610,40 €. Por tratarse dunha saída fóra de Brión se lle aplicou un sobrecoste do 50%. A primeira sorpresa, comparando as tarifas do concello de Brión coas do concello de Santiago, é observar un sobrecusto de máis de 318,90 euros. Das ordenanzas se desprende que a  primeira hora da saída do concello de Santiago ten un custo de 45,30 euros e do de Brión de 150 euros. E se buscamos outro dato comparativo como o custe da motobomba, Santiago cobra 45,70 euros e Brión 150 euros. Dámonos conta de que este servizo representa unha forte carga para os usuarios de Ames, neste caso este veciño que xa tivo bastante con sofrer esta desgracia. Non entramos a valorar se a especialización dos bombeiros de Santiago ou de Brión é millor ou peor ou se teñen millor ou peor material, non queremos menospreciar a ningún dos dous. Así, o partido popular do concello de Ames quere formular as seguintes preguntas: en declaracións súas a diferentes medios vostede, señor alcalde, citaba que actualmente hai en España 300.000 sentenzas sen executar, e que por unha máis non pasaba nada ¿segue a pensar isto? Como dicía antes o compañeiro do BNG, Ames ten unha poboación de máis de 20.000 habitantes, e por lei correspóndelle un servizo propio de extinción de lumes e por esta sentenza o noso concello deixa de estar cuberto para as emerxencias ¿ten algunha previsión o grupo de goberno para seguir dando este servizo ao marxe do que se presta no concello de Brión? ¿ata qué data fixo o noso concello as aportacións que lle correspondían e cal é o total desembolsado polo concello neste último ano? O concello de Ames fixo nestes últimos anos aportacións ao parque comarcal ¿vanse devolver estas cantidades ao concello? ¿qué vai pasar con elas? ¿por qué, nestes últimos anos, vostede como alcalde e sendo o máximo  responsable de seguridade e de protección civil non creou a agrupación de protección civil de Ames e deixa que a instalación feita para este fin se atope nun estado de lamentable abandono? ¿Vai participar vostede nas negociacións que se fagan dende o concello de Santiago, Deputación e  Xunta de Galicia para buscar unha alternativa? ¿cales foron as actuacións que fixo como consecuencia da sentenza do Tribunal Supremo? ¿Garante vostede que en caso dunha incidencia no noso concello vai haber unha resposta fácil e eficiente para os intereses dos nosos veciños? ¿Garante vostede que o servizo estará cuberto nas mesmas condicións que antes da sentenza? ¿Hai suscrito algún acordo ou convenio entre o concello de Ames e o de Brión para atender as emerxencias? ¿cal é o criterio seguido para que ante unha emerxencia no noso concello acudan do concello de Santiago ou de Brión? ¿cales son as actuacións que está a levar  para que o futuro parque comarcal se instale en Ames?”
Intervén o señor alcalde don Carlos Antonio Fernández Castro que di: “ Cando eu dixen nun único medio de comunicación, a cadena COPE, que aquel mesmo día viña de ler na prensa que había arredor de 300.000 sentenzas sen cumplir e que por unha mais non ía pasar nada, era plenamente consciente do que estaba a dicir. Sabe, ou debería de saber vostede se non fora pola bisoñez que rodea ás súas actuacións, que cando se está en plena negociación, cada un ten que xogar as súas bazas. O que non sabía vostede, nin sabe, porque tampouco tentou de se informar ao respecto, é que nese momento estabamos en plena negociación. Eu non son unha persoa que me caracterice por ir en contra do estado de dereito, e non me satisface que haxa nin unha nin trescentas mil sentenzas sen cumprir; pero tamén é certo que cando un está en plena negociación e se din cousas como as que se dixeron como que “os bombeiros se plantan e non irán a extinguir ningún fuego fora de Santiago”, ou cando din “que a partir do día 28 non atenderán servizos de fora de Santiago”, ou que “só sairán á comarca se llo ordenan por escrito”,  se vostede tivera capacidade analítica e comprobara cronolóxicamente as declaracións dos bombeiros, tamén vería que foron mudando ao longo do tempo. Estábamos en plena negociación cuns funcionarios dos que coñezo perfectamente a súa capacidade profesional, que eu mesmo viña de alabar nun medio de comunicación por unha actuación aqueles días en Bertamiráns. Cando tomamos posesión neste concello, se vostede fose fiel á súa promesa cando dixo que ía exercer unha oposición leal e constructiva, ese día debería terme chamado para preguntarme isto directamente, para manifestarme se acaso a súa extrañeza por esas declaracións e de paso eu lle explicara o porqué das mesmas. Pero estabamos negociando con unha xente que nin sequera está baixo a disciplina das organizacións sindicais, que negocia dun xeito sumamente corporativista, que traballa 61 xornadas anuais, e que pretendían no entorno dos 500 euros mensuais de prima adicional simplemente por saír fora de Santiago ¿sabía isto vostede? Pois esas cousas hainas que saber, e se un pretende ser xefe de filas dun grupo deste concello, que é un concello emerxente, ten que saber esas cousas, sabelas valorar, e algunha vez, aínda que só sexa por casualidade, dicirlle a quen goberna este concello que na defensa do interese público se está con él. E dicirlle, incluso, se fai falla, “non me gustou nada que dixeras na COPE que non pasaba nada por unha sentenza máis sen cumprir”, e mirándolle aos ollos eu contaríalle o motivo de telo dito aínda que non cría nelo. Pero en lugar desa actitude leal, a súa é de absoluta oposición, de continuo desgaste e de continua discrepancia, con ou sen razón. Vostede necesita ter máis información, estudiar máis os asuntos e documentarse millor para saber de qué estamos a falar en cada momento, e nese momento estabamos a falar dunha negociación moi dura e moi difícil, que afortunadamente, se colle vostede toda a documentación existente foi mudando, e o fixo dende unha actitude absolutamente maximalista e intransixente do “non saímos” ao  “saímos só se nolo din por escrito” a dicir “iremos, pero presentaremos unha denuncia no xulgado cada vez que saiamos” ata que, ao final, (momentáneamente final) o día 30 de maio de 2008, noméase un novo xefe de bombeiros, e a toda plana, no periódico La Voz de Galicia, sae dicindo en titulares, “moralmente ¿como decides non ir cando están vidas en perigo?” E a partires de aí a cuestión cambiou radicalmente. Nós xogabamos cunha información ampla e detallada e, sabíamos que os bombeiros non se ían poder negar a actuar fora de Santiago ¿e sabe qué sucede, señor Amor? que só a reproducción nos medios de comunicación da dúbida, xenera unha alarma social infundada. Que un grupo que eu pretendo serio, coma o popular, se contribúa a fomentar esa dúbida na poboación, é absolutamente nefasto. Vostedes tiñan que estar, ou calando a boca, se non compartían todo o que se dicía, ou apoiando aos que estaban negociando, porque, entre outras cousas voulle dicir máis: o que aquí vostedes critican dende a oposición, nos concellos do lado teñen que defendelo coma goberno, e o que vostede me di a min como alcalde de Ames, no concello de Boqueixón teñen que dicillo ao seu alcalde do PP, e en Val do Dubra tamén. E se fosen coherentes saberían que o grao de preocupación é o mesmo, aínda que o grao de risco é moito maior no noso caso porque somos un concello moito mais grande. A súa é unha actitude que eu reprobo totalmente e que creo, ademáis, que non lle fai honra ao partido que representa, así que fágolle unha chamada de atención no senso de que sexan mais leales e constructivos, porque, nunca millor dito, “xogamos con lume”. E nunha cuestión coma esta todos temos que arrimar o hombro. Eu dicía hoxe mesmo, esta mañá, nun medio de comunicación, que salvando as distancias, que son moitísimas, pero permítaseme a comparación dialecticamente, que se o terrorismo ten que ser motivo dun pacto de estado, e é considerado un asunto de estado, a atención ás emerxencias e aos incendios debe ser tamén un asunto de estado nos concellos. A mín chámame moita xente, pregúntame moita xente, e recibín xente absolutamente angustiada e con bágoas nos ollos polas súas afirmacións de que os bombeiros non ían vir atender en Ames. 
¿Cal é a previsión de servizo? Vou dar contestada esta segunda pregunta co que lle contestei antes ao señor Fernández López do grupo do BNG. 
¿Cal é o total dos importes satisfeitos polo concello polo plan comarcal de servizo de extinción de incendios? como comprenderán, neste momento non teño ese dato aquí, podémosllo facilitar dende o servizo de intervención, ás veces pagamos mais rápido e outras menos, entre outras cousas voulle dicir o porqué: porque para os concellos de menos de 20.000 habitantes conseguimos un acordo de que a Deputación pagase o 100%. Excluíannos a nós porque ao ter máis de 20.000 habitantes tíñamos a obriga de ter servizo, e parecía dende ese punto de vista razoable que, se tiñamos a obriga de telo, pagasemos cando menos as cotas que nos correspondían. Pero eu, aínda hoxe e ca sentenza na man, sigo intentando que a Deputación Provincial pague tamén as cotas deste concello. Agardo que algún día me diga “fixo ben aguantando o pulso porque conseguiu que non tiveramos que pagar e que a Deputación se fixera cargo”, e hai unha negociación en tal sentido co deputado señor Xosé Nogueira e co presidente da Deputación señor Fernández Moreda, e tamén son consciente de que os demáis alcaldes da comarca,  cando viron que nós tíñamos que pagar, dixeron “a ver se nos meten a todos no mesmo paquete, porque a Deputación é a mesma para todos”.

Respecto da agrupación de protección civil debatiuse moito nos últimos 5 anos, é unha decisión totalmente consciente a de non constituir a agrupación comarcal de protección civil, porque tería que ser unha agrupación baseada fundamentalmente no voluntariado, e iso, en moitos concellos de Galicia xerou moitos conflictos e grandes dificultades. Como por outra banda, nós temos a cobertura do Grumir de Brión, decidimos conscientemente que íamos investir o diñeiro en incrementar a policía local, que era o que nos demandaba en realidade a cidadanía, e non nun corpo de protección civil de moi escasas posibilidades. Porque mire vostede, quen acaba de negociar coa Xunta de Galicia a distribución dos Grumir por toda Galicia é un servidor, cun acordo co PP e co BNG, un acordo unánime. Quen o negociou é rigorosamente certo que fun eu, porque me corresponde ademáis facelo, e cando cheguei ao acordo levéino á executiva da Fegamp, e alí aprobouse por unanimidade. Mire, se eu non tivese as ideas moi claras houbera sacado un Grumir para Ames, pero ¿ten sentido isto tendo a kilómetro e medio outro Grumir que está funcionando, que ten equipamento, que ten xente con nove e dez anos de traxectoria profesional, con centos de horas de formación?  ¿ten sentido un local de protección civil a un kilómetro e pico doutro? ¿Ou houbera tido moito máis sentido situalo no outro extremo do concello para atender co Grumir de Brión Brión, Bertamiráns e a zona norte do concello e dende un novo Grumir en Biduído, Bugallido ou Milladoiro atender a zona sur do concello? 
Conscientemente tomouse a decisión de non crear a agrupación de voluntarios de protección civil e adicar eses fondos ao incremento da plantilla da policía local, hoxe duplicada e cunha millor remuneración que a que tiña cando nós accedimos ao goberno.
Pregunta vostede se eu vou participar na negociación. Pois eu estou na negociación dende o primeiro momento, e é mais, fixen público que hai tres ou catro semanas viaxei a Dublín cunha delegación da Consellería de Presidencia e de varios concellos galegos de todas as cores políticas, de máis de 20.000 habitantes, para coñecer in situ o funcionamento dunha modalidade de parques de bombeiros. 
¿Qué xestións fixen? Moitas, institucionais e profesionais cos propios bombeiros, porque, entre outras cousas, saberá vostede que eu fun varios anos concelleiro delegado de seguridade cidadán, e unha parte da plantilla actual dos bombeiros de Santiago tivo entrada no concello en tribunais que eu mesmo presidín. Coñézoos a todos e sei tamén da súa valía, precisamente o señor Xesús Martínez, hoxe xefe do parque municipal, entrou nun proceso selectivo baixo a miña presidencia, sei da súa valía, así coma da doutros compañeiros, evidentemente, falei con eles, negociei con eles e tento chegar a un acordo con eles. Xestións todas, institucionalmente e a todos os niveis, na Deputación de Barcelona coñecendo como funciona o servizo, en Dublín, en Galicia. 
Fala vostede dunha resposta áxil e eficiente aos veciños. Nós temos doble resposta: áxil e eficiente, dependendo a quen chamemos ou dependendo a quen chame o 112. Nós damos o aviso da emerxencia e a continuación a emerxencia xestiónase ¿onde? onde debe xestionarse: na central de alarmas do 112, a quen se lle di o que sucede, e, dependendo do que sexa, o 112 xestiona o recurso de asistencia a esa emerxencia. Se hai un accidende de vehículo con necesidade de excarcelación, o 112 sabe perfectamente que o Grumir de Brión está perfectamente cualificado e capacitado para facelo e non é necesaria unha primeira saída do parque de Santiago. Se hai un accidente con derrame de combustible ou aceite saben tamén que o Grumir de Brión está perfectamente capacitado. Se hai un incendio que non é en altura, dependendo das circunstancias do mesmo, poden chamar ao Grumir de Brión ou ao parque de bombeiros de Santiago. Polo tanto, nós temos “doble” resposta, áxil e eficiente. Somos un concello privilexiado nese sentido. Ogallá todos os concellos de Galicia estiveran nesa mesma situación. 

En canto a se eu garanto se vai haber asistencia, como vostede comprenderá nin vostede nin eu nin ninguén ten a variña máxica para garantir que vai haber asistencia, entre outras cousas porque pode haber un montón de vicisitudes. Pero en condicións normais, garanto que os nosos veciños non teñen que estar excesivamente preocupados máis alá dun risco normal, que van ter atención e que posiblemente a teñan duplicada e con doble opción de medios a empregar. Se é un incendio nun piso do Milladoiro asistirán os bombeiros de Santiago coa autoescada. Se é un incendio nun pallete de Bugallido ou de Lens acudirá seguramente o Grumir de Brión porque está máis preto e ten os medios suficientes. Depende da clase de lume e das circunstancias. 
Pediríalles que non sementen a dúbida, ou cando menos, investiguen a fondo se hai algunha razón para dubidar, porque eu dígolles que hoxe por hoxe non a hai, porque igual que eu digo que hai unha sentenza sen cumprir e non pasa nada, os bombeiros dixeron que a día 28 de maio deixarían de atender á comarca, e case un mes despois ¿sabe vostede  que haxa o máis mínimo incidente de atención á comarca? Dixeron que ían requirir unha orde escrita e ¿cre vostede que están recibindo ordes por escrito? ¿non o sabe? Pois infórmese. Antes de sementar a dúbida, infórmese. Dixeron que cada vez que saísen fora ían ir formular unha denuncia ao xulgado ¿sabe vostede se hai algunha denuncia no xulgado a estas alturas?
Elementos de negociación son unha cousa e realidades son outra,  polo tanto, e en frase moi manida,  eu dígolle “debemos ocuparnos pero non preocuparnos”. Nós nos vimos ocupando dende o primeiro día, e dígolles que antes de que a sentenza fose pública eu xa tiña coñecemento dela, e os demáis alcaldes creo que tamén , antes de que saíse nos medios de comunicación, fixéramos cinco ou seis xuntanzas cos responsables autonómicos e provinciais de emerxencias, etc, para saber cómo tiñamos que actuar, por iso cando eu dixen que non quería sementar a dúbida e a alarma social, o dicía con pleno convencemento e despois de traballar moitas horas no tema.
¿Qué acordo temos con Brión? Pois vólvolle dicir que dependendo, non hai un acordo específico Ames-Brión ou Brión-Ames ¿por qué nono hai? Porque da propia filosofía e deseño dos Grumir, que son supramunicipais, despréndese que o Grumir do concello que sexa atende aos concellos colindantes. E por iso non é necesario formular ningún documento. Os alcaldes de Ames e Brión poderíamos xentar aquí ou en Brión, poñernos cun documento diante, chamar á prensa e dicir que xa temos un convenio ou un acordo, pero non é preciso, porque sae da propia natureza dos Grumir. E aquí hai membros que darían fe de que nunca houbo problemas co Grumir de Brión para que atendera as necesidades de Ames, e os demandamos un montón de veces. Este goberno do 2007-2011, o goberno do 2003-2007, e os gobernos anteriores tamén. 
En canto ás xestións que eu fixen para que o parque de bombeiros futuro esté en Ames, pois primeiro tería que ter claro que tiña que haber un parque de bombeiros, e despóis buscaríamos o lugar máis idóneo. Dende logo eu non defendo como primeira instancia que teñamos un parque de bombeiros,  iso supón 24 horas ao día,  365 días ao ano, con funcionarios que traballan 61 xornadas anuais e con equipos que non poden ser dunha ou dúas persoas, polo tanto é un custe hoxe por hoxe manifestamente inviable ou alomenos afectaría a unha parte moi importante dos fondos deste concello. Por tanto non está na miña mente, e desexo que nin este goberno nin os que veñan despois teñan que acometer esta infraestructura, porque é costosísima, e a millor solución sería mancomunada ou consorciada. 
Con isto creo que respostei a todas as preguntas que me formulou, pero se non están suficientemente satisfeitos abrimos unha segunda quenda de intervencións.”
Intervén o voceiro do grupo municipal popular don Santiago Amor Barreiro para dicir: “ A nosa intención é saber, coñecer a opinión e intencións do primeiro mandatario de Ames, en ningún momento pretendimos crear alarma social. Falamos do que saíu nos medios, por iso non minta e diga que nós quixemos crear ou creamos alarma social. O único que queremos é ter información, esa que vostede nos nega, porque reitérolle que se vostede respostara ás preguntas que lle formulamos ao millor non tiñamos que solicitar esta comparecencia. Vostede minte sempre nos plenos cando lle preguntamos se vai contestar ás preguntas que lle facemos, se vostede tivera a educación de contestar naquel pleno de abril non tería que comparecer aquí agora. Cando vostede se queda sen argumentos, dado o seu aire de superioridade, o que intenta é crear confusión, pero a miña educación está por riba da súa. Eu nunca o insultei nin intentei ridicularizalo. Vostede sempre volve á cita da toma de posesión cando fala de lealtade, pois nós estamos sempre abertos, pero non a facer o que lle pete a vostede. Neste portavoz e neste grupo municipal sempre encontrou con quen falar, pero ¿qué pasa? Que cando non hai testigos polo medio vostede di incertezas, como pasou con outros temas como o dos orzamentos. 

Vostede di que o servizo se fai como se fai en moitos concellos, pero outros concellos non superan os 20.000 habitantes, Ames sí. E volvendo ao caso do veciño de Lens, entón os Grumir de Brión ¿poden cobrarlles aos veciños de Ames o que queiran? As tarifas das ordenanzas de Santiago son moito máis baratas”
Intervén o señor alcalde don Carlos Antonio Fernández Castro que di: “ Por iso quería que constara en acta o que vostede di, porque imos contrastar ben esa información. 
Non teño ningún problema en comparecer para explicar estes temas, como tampouco o que ven a continuación. Dame, ademais, a oportunidade de dicir todo o que levo feito e traballado, todo canto coñezo e canto sei sobre os asuntos en cuestión. O que me irrita é que o día 26 do mes de xuño, cando xa o conflicto é antiguo veñan vostedes con esta comparecencia do alcalde, que por suposto aceptei á primeira, igual que a que ven a continuación,  para no pleno de finais de xullo falar dun feito acontecido no mes de marzo na rúa do Rueiro. Non demostra agora educación, esa da que falou antes, porque non pode falar e me está interrompindo, non está no uso da palabra, señor Amor, non ten a palabra. Quero rematar a miña intervención. Realmente ¿cre vostede que ao vintetantos de xullo falar do pasado no mes de marzo na rúa Rueiro ten algún interés para o vecindario de Ames? Eu vou comparecer e dar explicacións, pero a verdade é que me parece un auténtico contrasentido. Vostede pon moi mal aos seus compañeiros da FEGAMP cos que a diario estou chegando a múltiples acordos, acordos de moita máis transcendencia, son ademais xente moito mais experimentada que vostede, se trata de alcaldes listos e espabilados e teñen un director xeral que é unha persoa cualificada que hai que sacarse o sombreiro. Onte mesmo cento e pico alcaldes de toda Galicia tomamos un acordo por unanimidade e por consenso para constituír a sección de eólicos, e antes, corenta e pico alcaldes de toda Galicia  tomamos unha decisión unánime para constituír a sección de termais,  e todos os días se están producindo acordos, entonces, pense se non terá vostede a viga no ollo propio e está mirando a palla no ollo alleo. En calquera caso, eu comparecín neste pleno e  din as explicacións que creo que son razoables e contundentes.

¿Desexan vostedes facer algunha pregunta máis? ¿Desexan vostedes que compareza máis? ¿Algunha outra intervención sobre a comparecencia do alcalde con motivo dos incendios? ¿Non hai máis?

Rematado pois este punto, pasamos ao punto seguinte, que é a solicitude de comparecencia do alcalde,  ao obxecto de que responda as preguntas que se formulen sobre a situación acontecida o pasado mes de marzo na rúa Rueiro do noso concello, xa lles anticipo antes de calquera votación que este alcalde, moi gustosamente, porque ademais, a finais de xullo serán datas moi propicias para elo, acepto comparecer e acepto someterme ás preguntas que os grupos desexen facer. 

Punto Sexto.- Solicitude de comparecencia do alcalde don Carlos Antonio Fernández Castro có obxecto de que responda as preguntas que se formulen sobre a situación acontecida o pasado mes de marzo na Rúa Rueiro do noso concello e a súa evolución, formulada polo grupo popular.
Sometido o asunto a votación a corporación acorda, por unanimidade, a comparecencia do alcalde no próximo pleno ao obxecto de que responda ás preguntàs que se formulen sobre a situación acontecida o pasado mes de marzo na Rúa Rueiro do noso concello e a súa evolución.
Punto Sétimo.-  Mocións.

Intervén o voceiro do grupo municipal do PP don Santiago Amor Barreiro que di: “Interveño para dicir que o grupo popular vaise levantar e vai sair da sala, pola súa carencia democrática, xa que vostede non resposta ás preguntas que lle estamos a formular no pleno dende o pasado mes de decembro, e incluso ás preguntas e mocións que lle facemos por escrito, entón comunícolle isto e que conste en acta que abandonamos o salón de sesións”.
Intervén o señor alcalde don Carlos Antonio Fernández Castro que di: “Hai unha moción presentada polo voceiro do grupo municipal socialista, don Francisco Villaverde Marcos por vía de urxencia. O primeiro que corresponde é votar a súa urxencia e a continuación de ser apreciada entraríamos no contido da moción.”
Intervén o voceiro do grupo municipal socialista don Francisco Villaverde Marcos que di: “O grupo socialista ten especial interese en promover todas aquelas actuacións que redunden na transparencia do ámbito municipal. Nese senso presentamos esta  moción co obxectivo de incentivar e colaborar ao cumprimento das obrigas establecidas no artigo 75 e  disposición adicional decimoquinta da Lei de Bases de Réxime Local, tras a reforma introducida pola Lei de Solo. É por iso que propoñemos ao pleno da corporación para a súa aprobación a seguinte moción.
MOCIÓN: Declaracións públicas de actividades e bens.

TRANSPARENCIA NA XESTIÓN URBANÍSTICA E A DISPOSICIÓN ADICIONAL NOVENA DA LEI DO SOLO.
Dende o equipo de goberno, temos especial interese en promover todas aquelas medidas que piodan favorecer a transparencia e a calidade democrática no ámabito municipal.

Nese sentido, preséntase ao Pleno desta Corporacióln a presente moción, co obxec tivo de colaborar e incentivar ao cumprimento das obrigas establecidas no artigo 75 e na disposición adicional decimoquinta da Lei de Bases de Réxime Local, trala reforma introducida pola nova Lei do Solo.

É por elo que propoñemos ao Pleno da Corporación, para a súa aprobación:

Primeiro.- Que a Comisión Informativa Permanente de Facenda, Persoal, Reforma Administrativa e Especial de Contas se reúna a fin de adoptar as decisións prácticas e concretas que correspondan, para regular a recollida de datos referidos e bens patrimoniais, actividades, participación en sociedades, ou resto de declaracións segundo o establecido na LBRL.

Segundo.- En base á obriga legal establecida para os concelllos de dar publicidade a estes datos, e dado que conta con autonomía para atopar o xeito e materializar, organizar e executar o cumprimento efectivo desta obriga legal, proponse que nesta Comisión se regule a forma de facelos públicos.”
Intervén o señor alcalde don Carlos Antonio Fernández Castro que di: “ Primeiro corresponde votar a urxencia da moción. Ten a palabra o voceiro do BNG”

Intervén o voceiro do grupo municipal do BNG don Xosé Manuel Fernández López para dicir: “ Eu teño que dicir que isto é desleal, porque  se hai algún grupo que teña posibilidade de presentar mocións para os plenos pola vía ordinaria é o grupo de goberno, vir agora cunha moción de urxencia non parece razoable. É unha moción que non é extemporánea nin perde nada sendo presentada agora ou non. Nós presentamos tres mocións no rexistro de entrada, e non están incluídas ningunha na orde do día”.

Intervén o señor alcalde don Carlos Antonio Fernández Castro que di: “Todas as cousas teñen o seu sentido. Esta é unha moción que, como moitas das que aquí se presentan, ten unha raíz de partido, de moción xenérica de partido. Esta moción chegóunos onte mesmo, como non presentala hoxe supón agardar a finais do mes de xullo, pareceunos oportuno presentala, sobre todo porque nestes días está nos medios de comunicación o concello de Santiago por este motivo, e pareceunos oportuno ser dos primeiros concellos en tomar esta iniciativa de transparencia. Iso explica que veña pola vía de urxencia”.
Sometida a votación a urxencia da mesma é apreciada por unanimidade dos membros presentes da corporación.

Intervén a concelleira do grupo municipal do BNG dona Mercedes Vidal Baamonde  para dicir: “ ¿Alguén me pode dicir cómo afecta á  Lei do Solo?”

Intervén o señor alcalde don Carlos Antonio Fernández Castro que di: “ Afecta no sentido que vai máis alá do que temos a obriga de declarar cando tomamos posesión,  é unha declaración con publicidade, mentras que o outro é un documento que se entrega para custodia da secretaría. Trataríase de reunir a comisión, que non é unha comisión nova senón unha xa existente no concello, e nesa comisión, sen ningún guión previo obrigatorio se determine cal é o modelo, cal é a fórmula e onde se vai publicitar, e con iso seremos dos primeiros concellos en tomar esta decisión, o que nos parece interesante, como concello emerxente que somos.
Rematadas as intervencións a moción é aprobada por unanimidade dos membros presentes da corporación. 
Intervén o voceiro do grupo municipal do BNG don Xosé Manuel Fernández López para interesarse polas mocións presentadas polo seu grupo.

Intervén o señor alcalde don Carlos Antonio Fernández Castro que di: “ Insístolle en aclarar que non é que non se queiran incluír na orde do día, senón que trátase de asuntos que deben contar cos informes correspondentes, toda vez que son decisións que  os requiren. Que conste que non están rexeitadas, senón pendentes dos informes, e á luz dos mesmos incluirémolas, de ser o caso, nun próximo pleno, e de non ser así daríamos a explicación do por qué” 
Intervén o voceiro do grupo municipal do BNG don Xosé Manuel Fernández López para dicir: “ A súa xustificación non nos convence en absoluto, porque son mocións que podían xa estar documentadas. A do centro sociocultural de Ortoño e a dos aparcadoiros. Esta situación nos retrotrae ao ano 2001, cando gobernaba o partido popular. Recorda a situación vivida aquí cando o BNG presentou unha moción polo aparcamento que hai detrás de Alcalde Lorenzo, unha moción na que se propoñía reconverter a finca en aparcamento provisional, os dous grupos na oposición votamos a favor da urxencia o 26 de xullo do ano 2000, o grupo popular daquel momento rexeitou a urxencia, e ao cabo de tres semanas ou un mes estábase a executar aquela moción”
Intervén o señor alcalde don Carlos Antonio Fernández Castro que di: “ Non. Hai unha diferencia fundamental. Eses non eran terreos cualificados como equipamento público e no caso de ónde vai ir a futura casa consistorial non había unha casa no medio e medio, como hai neste momento, pendente da execución dun convenio para derrubala. De feito, hai varias solucións debuxadas e algunha delas contempla a opción de que non se pode tirar de momento esa casa e facer igual o estacionamento sen esa casa. Polo tanto, neste momento en que se está traballando nese tema e se pediron os informes preceptivos non parece razoable que o pleno tome unha decisión sen telos en conta, por tanto a actitude é radicalmente distinta.
A arquitecta, saben vostedes que non está, que está de vacacións. É unha mágoa o ter que manter posicións distintas, porque no fondo da cuestión creo que non haberá grandes diferencias, pero neste momento, cremos que esa decisión non se debe adoptar. Era moito millor que viñera ao seguinte pleno ca posibilidade de adoptala cos informes correspondentes. No texto que lle mandei pon que se os informes son favorables, e se pode facer sen inclumplir ningunha norma, virá a un próximo pleno sen ningún problema.”
Intervén o voceiro do grupo municipal do BNG don Xosé Manuel Fernández López para dicir: “ Se hai unha garantía pública de que veña no próximo pleno de finais de xullo de acordo. Outra cousa é o debate sobre o contido da moción, sexan os debates os que sexan, non llos pode negar a ningún grupo da oposición”
Intervén o señor alcalde don Carlos Antonio Fernández Castro que di: “ Pero sí o acordo, que é un tema distinto, case estamos debatindo, case, pero o acordo ha de tomarse cos informes enriba da mesa. Recordo que cando estudiamos na futura rotonda do Milladoiro de meter un aparcamento, e non puideramos facelo, primeiro porque non era factible pola dispoñibilidade dos terreos e segundo porque custaba máis de vinte millóns de pesetas facelo. Eu o que quero é que nos fagan o informe e nos valoren, e a continuación tomaremos a decisión. En todo caso comprométome a que veña a pleno, pero se tomamos un acordo ilegal non o vou executar. 
A outra moción, a do Centro sociocultural de Ortoño, é un tema distinto¿cómo podemos aprobar aquí e agora a construcción dun centro se non temos partida orzamentaria para soportalo?.”
Intervén o voceiro do grupo municipal do BNG don Xosé Manoel Fernández López para dicir: “É cuestión de vontade política, se se fai unha modificación de crédito no orzamento deste ano ¿non se pode?”.
Intervén o señor alcalde don Carlos Antonio Fernández Castro que di: “ Non, porque deixaríamos de facer algunha cousa das que xa están previstas. Sometemos en todo caso a votación a urxencia desta moción” 
A urxencia da moción é rexeitada cos votos a favor dos cinco representantes do grupo municipal do BNG e os votos en contra dos nove representantes do grupo municipal socialista.

Punto Oitavo.- Rogos e Preguntas.-
ROGOS.- 
Primeiro rogo
Intervén a concelleira do grupo municipal do BNG dona Mercedes Vidal Baamonde para dicir: “  Eu teño un rogo, en Biduído, á altura da travesía que pasa por diante da farmacia de Casanova hai unhas farolas que están absolutamente deterioradas, que nin tan sequera se chegaron a pintar, están coa imprimación. É un rogo para que se atenda isto”.
Segundo rogo 

Intervén o concelleiro do grupo municipal do BNG don David Santomil Mosquera para dicir:” Hai tres meses debatimos aquí unha moción relativa á Travesía do Porto. Camiñando na dirección Casa da Cultura cara a Escola Infantil, dámonos conta de que hai un burato enorme xusto nunha zona de alcantarillado e colocaron unhas ramas de aucalipto, na beirarrúa provisional, por onde os nenos pasan,  cerca da escola. Rógolle solución a este problema coa máxima brevidade posible2.
PREGUNTAS.- 
Primeira pregunta 

Intervén o voceiro do grupo municipal do BNG don Xosé Manuel Fernández López para dicir: “Pregunta relativa a unha pista que se estaba arranxando en Piñeiro. Fíxose un pequeno arranxo, pero dende o noso punto de vista é insuficiente. Nalgúns sitios apenas se lle bota zahorra. Débese amañar millor. ¿acabouse aí xa a obra de arranxo? Deberíase asfaltar, aínda que fora a tramos”.
Intervén o concelleiro de infraestructuras e obras, don Gustavo Nieto Santiago para dicir: “ Aínda este día se fixo un arranxo puntual que sinalaron os veciños, e vino ben, pero non quere dicir que ó vir a choiva, ou cos tractores que pasan por alí non se estropeara. Irase arranxando. As prioridades fan que non se poidan asfaltar todas as pistad de monte”
Intervén o voceiro do grupo municipal do BNG don Xosé Manuel Fernández López para dicir: “ Neste lugar xa se solicitara anteriormente a colocación dun espello, na saída da pista. Rogo se atenda isto, porque a saída da pista está en curva”.
Segunda pregunta

Intervén a concelleira do grupo municipal do BNG dona Mercedes Vidal Baamonde para dicir: “ Preguntan os veciños de Biduído sobre o temas das pluviais ¿cando estará? ¿cales son as previsións de cara ao inverno, cando volvan as choivas?
Intervén o concelleiro de infraestructuras e obras, don Gustavo Nieto Santiago para dicir: “ Estamos traballando niso. Está pendente dunha comisión de obras que temos que empezar”.
E non habendo mais asuntos de que tratar, o señor alcalde presidente dou por rematado o acto e levantou a sesión ás vinte e tres horas e vinte minutos do día vinte e seis  de xuño de 2008 , de todo o que eu como secretaria certifico.

Vº Prace                                                                        A secretaria

O alcalde,

